
Resid Hafizovi¢

Znanje je svjetlo
koje dohvaca i osvjetljuje
sami smisao Zivota

Sarajevo, februar 2015.



U ovoj knjizi nalazi se tekst izlaganja akedemika prof. dr. ReSida Hafizovic¢a
na Redovnoj mjesecnoj tribini “Ibn Sina”, na temu Znanje je svjetlo koje
dohvaca i osvjetljuje sami smisao Zivota, odrzanoj 29. oktobra 2014. godine
u Amfiteatru NauénoistraZivackog instituta “Ibn Sina" u Sarajevu. S ovim
predavanjem zapoceta je serija predavanja Racionalnost i religioznost.



Uvodna rijec¢

PoStovani CitaoCe, pred Vama je tekst predavanja
profesora Resida Hafizovi¢a odrzanog na 25. redovnoj
tribini “Ibn Sina”. Ovim je predavanjem zapocet ciklus
pod nazivom “Racionalnost i religioznost” koji ¢emo
nastaviti u narendim mjesecima, nastojeci iznaci od-
govore na neke od izazova aktuelnog trenutka i dati do-
prinos boljem razumijevanju uzajamnog odnosa dvaju
vrsta znanja koja se od moderne nerijetko postavljaju
u stanje suceljenosti i medusobne negacije. Docim,
mozda je jedna od nasu$nih potreba danasnjega co-
vjeka ona koju bi se zadovoljilo izmirivanjem ovih vr-
sta znanja — znanja kao ploda covjekova autonomnog
intelektualnog pregnuca snagom raz/uma i znanja kao
dara Bozijeg Covjeku posredovanog kroz objavljenu Ri-
je€ Boziju.

Akademik prof. dr. Re$id Hafizovi¢ redovni je pro-
fesor i Sef Katedre za dogmatiku i komparativnu religi-
ju Fakulteta islamskih nauka u Sarajevu, te vanjski sa-
radnik na jo$ nekim ¢lanicama Univerziteta u Sarajevu.
Autor je viSe desetina knjiga i prevoda iz oblasti teologi-
je, filozofije, komparativne religije i komparativne mi-
sticne filozofije. Prevodi sa arapskog, engleskog, fran-
cuskog i italijanskog jezika. ViSe puta je nagradivan za
prevodilacke i autorske poduhvate. ViSegodisnji je ¢lan
Instituta “Ibn Sina” u Sarajevu kao i Iranske filozofske
akademije. Na svome akademskom putu Skolovao se i
usavr$avao prvo u Gazi Husrev-begovoj medresi u Sa-

Uvodna rije¢

rajevu, Fakultetu islamskih nauka u Sarajevu, Katolic-
kom bogoslovnom fakultetu u Zagrebu i Filozofskom
fakultetu u Sarajevu gdje je doktorirao 1993. godine, a
prije i poslije toga boravio na brojnim studijskim pu-
tovanjima i postdoktorskim usavrSavanjima u Francu-
skoj, Velikoj Britaniji, SAD, Japanu i Iranu.



Znanje je svjetlo
koje dohvaca i osvjetljuje
sami smisao zivota

Reci:, Zar su isti oni koji znaju i oni koji ne znaju?
Samo oni koji pameti imaju pouku primaju!“
(al-Zumar, 9)

Allah je izvor svjetlosti nebesa i Zemlje! . . .
Allah vodi prema svjetlosti svojoj onoga ko hoce.
(al-Nur, 35)

Prvostvoreni Um i Pero nasuprot
konformizmu u misljenju

Pokrecudi Pero svoje Mudrosti u ciku zore i o zeni-
tu svetopovijesnog dana, Bog nam je najprije usmjerio
pozornost na Znanje, jer prvi ajet islamske objave u
njenom kuranskom punoljetstvukoji je spustio na srce
nasem voljenom Poslaniku (a. s.) bijase ba$ onaj koji je
darom Znanja najavio ime Gospodara Pera. Isti dar je
ponudio i naSem praocu, prvom ¢ovjeku i prvom po-
slanickom liku od ljudske vrste, Ademu (a. s.), kada mu

Resid Hafizovié¢

je poslao Dzibrili Emina sa tri dara da izabere jedan od
njih prije nego li napusti blaZeni zivot u DZennetu: dar
Intelekta/Spoznaja, dar Vjere/Vrlina i dar Stida/Moral.
Noseci u sebi intuitivni predujam prvostvorene priro-
de Poslanika islama (a. s.) koja iznutra opecacuje ide-
alnu, iskonsku narav svakog stvorenja, Adem (a. s.) je
izabrao isti dar koji ¢e na zasvodu svete povijesti islam-
skog monoteizma biti u punini dan i Poslaniku islama
(a. s.), glasonosi koji je kao sveopc¢a milost poslan svim
civilizacijama i univerzumima. U sjeni tog dara, u ne-
posrednoj njegovoj prisutnosti ostala su i dva druga, to
jeste dar Vjere i dar Stida ¢iju vrijednost u punini moze
pokazati samo svjetlost Spoznaje/Znanja.

Intuitivni predujam prvostvorene prirode Poslani-
ka islama (a. s.) predstavlja prvostvoreni intelekt, duh
i svjetlo Poslanika islama (a. s.) i taj predujam je pod
vidom fitre — primordijalne prirode-vjere Poslanika
islama (a. s.) dan krunskom Bozijem stvorenju koje se
rada u njenoj idealnoj duhovnoj postelji, bi¢u najdra-
gocjenijih razmjerakoje se covjekom zove. Kontempla-
tivni intelekt u nama posebice nosi otisak prvostvore-
na svjetla Poslanika islama (a. s.) (nir muhammadi),
a u predanju koje prenosi Maybudi u svom Kashf al-
Asraru, 1 442, Bog se obraca intelektu rije¢ima: ,,...Ne-
dodirljivosti mi i uzviSenosti Moje, nisam stvorio niSta
plemenitije ni ¢asnije od tebe. Po tebi ¢u Ja biti §tovan
i snagom tebe slavljen.“ A Mulla Muhsin Fayd Kashani
u svom djelu A'ina-yi shahi 8 dodaje: ,Intelekt je objav-
ljeni vjerozakon (Sharia) u ljudskoj osobi, kao Sto je
objavljeni vjerozakon intelekt izvan ljudske osobe. . .
Ukratko, intelekt je izvor svih dobrih odlika i vrelo sve-
kolikog savrSenstva.“

A Poslanik islama (a. s.), makar je ucinjen prvostvo-
renim svjetlom i niSom svjetlosti prema kojoj svoje Zi-

Znanje je svjetlo koje dohvaca i osvjetljuje sami smisao Zivota

vote usmjeravaju istinski monoteisti, ustrajno je molio
Gospodara Pera: ,, Boze, spusti svjetlo u moje srce, svje-
tlo u moj sluh, svjetlo u moj vid, svjetlo u moju desnicu,
svjetlo u moju ljevicu, svjetlo ispred mene, svjetlo iza
mene, svjetlo iznad mene, svjetlo ispod mene! Pretvori
me u svjetlo!” (Muslim, Musafirin 187)

Dar Spoznaje/Znanja nam je Gospodar Pera dao pri-
je svakog drugog, ne da bi ostale darove ucinio manje
vrijednim, drugorazrednim, manje bitnim, ve¢ napro-
tiv, da dadne svjetla svekolikim naSim osjetilima kako
bi vidjela prvorazrednu vaznost i vrijednost svih Sest
temelja (imanski Sarti) i svih pet stubova islamske vjere
(islamski $arti) ¢iju slavu, u konacnici, treba posvjedo-
¢iti na$ osobni ‘dZzihad perom i tintom'. Ispred svakog
temelja i stuba vjere, jednako kao i ispred svakog dara
koji nam je dao, Gospodar Pera je stavio neizbrisivi
kognitivni ili spoznajni predznak, jer samo je istinska
Spoznaja pravo svjetlo koje nas vodi u samo srce svake
stvari i osvjetljuje nam sami smisao naSeg ovdasnjeg
zivota. Vodeci nas u samo srce svake stvari i svakog eg-
zistenta, svjetlo Spoznaje/Znanja nas, u konacnici, pri-
vodi do samog Izvora svake mudrosti, do Svjetla nad
svjetlima. Poucavajuci nas daru Spoznaje po Prvostvo-
renom Peru, $to je posebno vazno, Gospodar Pera nas
je nastojao spasiti od interpretativnog konformizma
(taqlid fikri) koji se svjetlu Spoznaje uporno suprot-
stavlja mrakom neznanja i slijepog bauljanja po neko¢
dosegnutim spoznajama davno umrlih ljudi i viSesto-
ljetnim utabavanim putevima koji spoznajna nacela
islamske vjere, a posebice njene stubove, sa razine spo-
znajnog i ustrajnog interpretativnog mi'radza svodi na
puke obrede liSene svjetla svjezih spoznaja. A Prvostvo-
reno Pero — Poslanik islama (a. s.) je stalno upozoravao:
»Nema nikakva dobra u obredima nasim ako u njima
nema svjetlosti Spoznaje.“ (Darimi, Muqaddima 29).

Resid Hafizovié¢

Da bi nasi obredi, kao istinski spoznajni procesi u
najdubljem i najboljem smislu te rijeci, bili uc¢inko-
viti i svrsishodni, u njih moramo ulaziti s odnjegova-
nim spoznajnim kapacitetima koji ¢ine same drama-
tis personae obreda kao kognitivnih procesa vjere par
excellence. Njihovu njegovanju i narastanju moZemo se
nadati samo onda ukoliko te organe duhovne spozna-
je ‘hranimo’ i podupiremo najdubljim i najrasko$nijim
spoznajama prikladnim njihovoj spoznajnoj struktu-
ri i dinamici. Ti spoznajni kapaciteti su ovaplo¢eni u
istinskim organima duhovne spoznaje (al-jawarih al-
rithiya) koji ¢ine ¢vori$ne tacke i same idejne razmje-
re (ahsan taqwim) suptilnog, barzahskog, svjetlosnog,
imaginalnog tijela naseg unutarnjeg bic¢a kojeg je Bog
za ovdasnji svijet stvorio da naraste do stupnja halife
BoZijeg na Zemlji i svekozmickog pastira kome su na
cuvanje povjerene sve sfere i univerzumi sveudiljnog
Bozijeg stvaranja, a za bududi svijet mu otvorio per-
spektivu besmrtnosti i neprolazna blaZenstva. Istinski
organi duhovne spoznaje su duh, dusa, intelekt, duhov-
no srcei stvaralacka imaginacija. Bez krajnje odnjego-
vanih, razvijenih i u duhovno punoljetstvo uvedenih
ovih organa duhovne spoznaje nikakvom spoznajnom
procesu ne mozemo biti otvoreni.

Organi duhovne spoznaje

Duh (ruih) je organ transcendentne spoznaje
(ma'rifa akhirawiya) koji, kao spoznajni organ, dohva-
¢a same esencije, Zive jezgre stvari i egzistenata. Pripa-
da svijetu BoZijeg Naloga, a to je svijet Cistih esencija
(al-mujarradat) i melekutskih svjetlosti (al-anwar al-
rithiya). Kao organ transcendentne spoznaje duh (rizh)
predstavlja zasebnu, savrSenu i po sebi Zivu esenciju
koja je, skupa sa duhovnim srcem (fudd) kao orga-

[10]



Znanje je svjetlo koje dohvaca i osvjetljuje sami smisao Zivota

nom neposredne spoznaje (ma'ifa kashfiya), otporna
na svaku vrstu iskvarenosti, podmitljivosti i promjene
(al-Ghazzali, al-Risala al-laduniya, 9,2; 9, 18). Ovaj
organ transcendentne spoznaje dominira tjelesnom
i duhovnom stranom naSega bica. Njegova zivotvor-
na svjetlost, koja je omogucila spajanje tijela i duSe, i
mrtvu ademovsku ilovacu ucinila Zivom (Sad, 72), na
razlicite se nacine ocCituje kroz ostale organe duhov-
ne spoznaje, kao kroz mjesta-topose njegova vlastitog
pokazivanja, koji osvjetljuju, prosvjetljuju i odgajaju
nase fizicko i duhovno bice kako bi se razvilo do mjere
najljepsih razmjera i postalo znakom halife Bozijeg na
mikrokozmickoj i makrokozmickoj zemlji/Zemlji (Abu
Nasr al-Sarraj al-Tusi, al-Luma’, 293, 14). Dok se obra-
¢a organima duhovne i osjetilne spoznaje njegov jezik
biva um (‘aql), a tumac jezika duhaunutarnji sr¢ani vid
(al-basira). Njegovo ocitovanje na mikrokozmickim ra-
zinama bitka pojavljuje se pod vidom Vrhovnog Pera,
muhamedanskog duha/svjetla, Prvoga Uma i Duha
Bozijega (‘Abd al-Karim al-Jili, al-Insan al-kamil, 1I,
11,12). Bududi da svoju svjetlost prima sa samog izvora
Svjetla nad svjetlima, spoznaje kojima rada duh (rith)
unutar duhovno njegovanog mikrokozmosa prodah-
nute su zivotvornom silom Bitka te stoga imaju mo¢
ozivljavanja i uskrsavanja iz duhovnog mrtvila osta-
lih organa duhovne spoznaje unutar jednog duhovno
zapustenog mikrokozmosa. Duh je sami korijen ljud-
skoga bica, a njegova fizionomija i spoznajni opseg ne
podlijezu nikakvim mjerilima kozmicke prostornosti i
vremenitosti (‘Azizuddin Nasafi, Kashf al-haqa’iq, pp.
74-75). Stoga, ko istinskom spoznajom dosegne sr¢iku
svoga bica, dosegnuo je i spoznao i samog Gospodara
duha/Duha $to nepretrgnuto iskri u samome srcu nase
iskonske ¢udi.



Resid Hafizovié¢

Dusa (nafs) je, takoder, jedan od organa duhovne
spoznaje koji istodobno ima mo¢ dosezanja spoznaj-
nih stupnjeva i primanja spoznaja stecenih vrlinom
nekih drugih organa duhovne spoznaje: duha, intelek-
ta, duhovnog srca ili stvaralacke imaginacije. Buduci
da djeluje kao razdjelnica (barzakh) izmedu duha koji
se izravno vezuje uz Boga i koji je nacinjen od svjetla, i
ilovace koja oblikuje covjekovu vidljivu formu i koja je
u prevlasti protezne i tamne tvari, dusa sama je ognje-
ni element u covjeku, kao mjeSavina svjetla i ilovace.
Dusa je hermafroditski pojam u arapskome jeziku i
organ spoznaje koji je istovremeno dostatno profinjen
(latif) i svjetlosan da se mozZe vezivati za duh (rizh), s
jedne, i tmast (kathif) i taman da moZe biti izravno na-
vezan na tijelo, s druge strane. Primajuci najkvalitetni-
je spoznaje od organa duhovne spoznaje koji su iznad
nje, dusa je kadra slijediti vlastitu scala perfectionis i
put sopstvenog samousavrsenja i vracanja vlastitom
nebeskom licu-prototipu; no, ona je, takoder, odgovor-
na za postupke i djelovanje osjetilnih organa ¢ovjekova
bic¢a. Ukoliko nije u stanju da ih nadzire, usmjerava i
korigira njihove postupke, i sama biva vrlinom poro-
ka i grijeha uvedena u stanje zla usljed kojeg postaje
nesnodljiv tiranin nad ljudskom osobom i svjetovima
skrivenim u njoj. No, ukoliko ovaj duhovni entitet u
nama i organ duhovne spoznaje ne uspije zaustavi-
ti ruZne postupke jedne osobe, tad kobne posljedice
tih postupaka ne pogadaju samo dusu, koja leluja na
uzlazno-spoznajnoj ljestvici vlastitog samousavrSenja
izmedu ‘stanja zla u kojem postaje nesnosljiv tiranin’
(al-nafs al-ammara bi-s-sit) i ‘stanja smirenosti u BoZi-
joj blizini’ (al-nafs al-mutma’inna) kako to ve¢ nalazu
ucinci pojedinac¢nih ljudskih postupaka, ve¢ pogadaju
i duhovno srce i ostale organe duhovne spoznaje, odu-
zimajudi im moc¢ razvijanja rasko$nih spoznaja ciji sjaj

osvjetljuje samu primordijalnu narav svakog stvorenja
i dohvaca krajnje svrhe Zivota. Uskratimo li ovim or-
ganima duhovne spoznaje takvu vrstu spoznaja, oni ¢e
nam uskratiti svijest o tome gdje je naSe metakozmicko
ishodiste, a gdje konacan utok, smiraj i sretno razrjese-
nje nase ovosvjetske egzistencijalne drame.

Intelekt (‘aql) je, takoder, organ transcendentne
spoznaje. Duh (ruh), intelekt (‘agl) i svjetlo (nur) su
prvostvoreni duhovni entiteti Poslanika islama (a. s.)
kao uzorite i paradigmati¢ne cudi koju je Bog izveo na
svjetlost Bitka prije svakog drugog stvorenja. Stavige,
obdarujucdi Poslanika islama (a. s.), kao prvostvoreno
od sveg stvorenja, ovim duhovnim organima svjetlosne
spoznaje ili spoznaje koja se doseZze duhom/umom,
Bog je istovremeno prvostvorenu i uzoritu narav Po-
slanika islama (a. s.) ovjencao i slavom univerzalnog
poslanstva, otvorio ga za spoznaje koje Bog dariva
po Objavi, po svetom ili bogoduhom Tekstu, oslovivsi
ga titulom ‘prvaka medu vjerovjesnicima’ (sayyid al-
anbiya). To ce reci da je Bog u prvostvorenoj i uzori-
toj muhamedanskoj prirodi, istovremeno zasadio in
potentia spoznajne kapacitete Objave i Uma. Buduci
da se svako ljudsko bice, prema pravorijeku Poslanika
islama (a. s.) rada u duhovnoj postelji one prvostvore-
ne uzorite prirode Poslanika islama (a. s.), tad to znaci
da svaka ljudska jedinka dolazi na ovaj svijet sa onom
vrstom duhovnog naslijeda prvostvorene i uzorite po-
slanicke prirode, naslijeda koje ovaplo¢uju spomenuti
organi duhovne spoznaje, jer svako ljudsko stvorenje je
izvana dionik ademovske ilovace, a iznutra je duhovni
potomak Poslanika islama (a. s.) od kojeg ne nasljeduje
samo njegovu duhovnu vlast poslanstva, jer je to samo
privilegija Poslanika islama (a. s.), ali nasljeduje mo-
gucnost odgajanja i njegovanja vlastitog intelekta, po
primjeru i adabu ovog Miljenika BoZijeg, do one ideal-

ne mjere u kojoj ovaj organ transcendentne spoznaje
moze se razviti u istinskog ‘interpretativnog vjerovje-
snika’ svakog ljudskoga bica koje drzi do sebe. Takav
intelekt moze dosezati iskonsku prirodu svake stvari,
pronicati u same jezgre svekolikog stvorenja i na su-
Stinskom licu svake stvari opaZzati viastorucni rukopis
jednog istog Stvoritelja, jednu istu melekutsku Inteli-
genciju, Meleka Objave i Spoznaje, Meleka ‘ljudskoga
roda’ koji poducava svijet ljudi istini o tome da se Obja-
va i Um napajaju na jednom istom Izvoru Svjetla nad
svjetlima.

Duhovno srce (fudad) mnogi muslimanski mislioci
smatraju razboritim licem duSe. Ovaj organ transcen-
dentne spoznaje predstavlja klju¢ kojim se otvaraju
tajanstva spoznaja o Bogu, makrokozmosu i mikro-
kozmosu. U svojoj krajnjoj usavrsenosti duhovno srce
simbolizira krajnju i najuzviSeniju svrhu svekolikog
Bozijeg stvaranja. Oblikovano na sliku Bozije Prisut-
nosti koja se samo i jedino usatoruje u srcu krunskog
BozZijeg stvorenja koje se jo$ oslovljava sveobuhvatnim
postojanjem (al-kawn al-jami’), duhovno srce biva
tako raskoSnom zdjelom Bitka da samo ono opseZe pu-
ninu Zbilje kao takve, saobrazno pravorijeku Poslanika
islama (a. s.), i ima mo¢ saobraZzavanja svakom obliku
Postojanja (Ibn ‘Arabi, Tarjuman al-ashwagq, X1, 13).
Stavise, ovaj organ transcendentne spoznaje na sebe
prima svaki otisak svakog ljudskog djela, bilo ono do-
bro ili loSe. Svako dobro djelo ga lasti i ¢ini rasko$nijim,
a svako ruzno djelo zatamnjuje i zakriva njegovo svje-
tlo, ostavljajuci na njegovu licu vecu ili manju mrlju,
kako veli Poslanik islama (a. s.) (Ibn Majja, Zuhd 29),
koju moze ukloniti samo Ziva vjera ovaplo¢ena u spo-
znajnom, dobrom i krijeposnom ¢inu ljudskoga bica.
Duhovno srce je mjera toga koliko je jedno ljudsko bice
istinski ljudsko, jer je ono samo srediSte ljudske osob-

nosti. Budu¢i da je izravno vezano za Boga, duhovno
srce je i mjesto na kojem vjerujuce bice susrece samu
Prisutnost BoZiju pod kognitivnim i moralnim vidom.
Srce svakog ljudskog bi¢a je pod nepretrgnutom i bud-
nom paznjom Bozijom, jer Bog ,ne motri nasa tijela
niti nase likove, ve¢ motri nasa srca“ (Muslim, Birr 32).
Dokle god je ljudsko srce krijeposno, Bog se ondje ne-
prestance usatoruje u nekom novom i nikada dva puta
ponovljenom stanju vlastite Prisutnosti (al-Anfal, 24).

Duhovno srce je mjesto neposredne duhovne vizije,
istinskog razumijevanja i osnazenog sje¢anja na Boga
(dhikr) koje je najbolji lijek protiv samo/zaborava s ko-
jim ozbiljno racuna ‘Iblis naSega bica’ Srce je mjesto na
kojem se gnijezdi vjera i znanje, i sama utvrda-duhov-
no stanje ‘Muhammeda naSeg bi¢a’ na koju nesmilje-
nom Zestinom jurisa Iblis — najsjajniji majstor opsjene
i privida. Kao $to i etimologija njegova imena veli, on
neumorno nastoji zaodjenuti (ablasa-yublisu) nase
srce odezdom koja je suprotna svemu onom §to jeste
vjera, znanje, krijepost i duhovna vrlina. Stoga Milo-
stivi srce svakog vjernika drzi ¢vrsto vezano za Sebe,
medu ‘dva Prsta Svoja’ (Muslim, Qadar 17), kako veli
poslanicko predanje, $titeci ga svjetlom Znanja i Vjere,
jer ga samo ta svjetlost drzi Zivim i budnim, snaznim
i otpornim na svaki vid interpretativnog konformizma
(taqlid fikri) koji je najgori predujam za sljepilo nezna-
nja i mraka. Mudroscu i znanjem vjere Bog oZivljuje
ovaj organ neposredne spoznaje, kako je Cesto isticao
Poslanik islama (a. s.) (Malik, al-Muwatta’, ‘Ilm 1). Sto-
ga ovaj organ neposredne i transcendentne spoznaje
mora uvijek biti Cist i zdrav, jer ako je on zdrav, zdrav
je i cijeli mikrokozmos, a ako je bolestan, poglavito du-
hovno bolestan, onda je bolestan i cijeli mikrokozmos,
kako rece Poslanik islama (a. s.) (Bukhari, Iman 39; Mu-
slim, Masafat 197), kome srce sluzi kao srediste i vrelo

krijeposti ili poroka. Kur’an ga, u tom smislu, poredi sa
staklenkom i zvijezdom blistavom, dok duh poredi sa
svjetiljkom, maslinovo drvo s duSom, a niSom u koju
je ta svjetiljka smjeStena smatra nase tijelo (Kashani,
Istilahat al-stfiyya, 167-68). Allah je izvor svjetlosti ne-
besa i Zemlje! Primjer svjetlosti Njegove je udubina u
zidu u kojoj je svjetiljka, svjetiljka je u kandilju, a kan-
dilj je kao zvijezda blistava koja se uZiZe blagoslovlje-
nim drvetom maslinovim, i istocnim i zapadnim, Cije
ulje gotovo da sija kad ga vatra ne dotakne; sama svje-
tlost nad svjetloscu (al-Nur, 35).

Buduc¢i da je duhovno srce, kao organ neposredne
i transcendentne spoznaje, mjesto-locus (al-mahall),
duhovni teatar unutar kojeg se moZe pojavljivati mu-
drost-spoznaja (ma'ifa), krajnji ucinci dobrih ili loSih
djela (al-khawatir) i duhovna vizija ili neposredno mo-
trenje zbilja stvari (ruya), tad valja kazati da ovaj or-
gan duhovne spoznaje istodobno simbolizira stjeciste
dvaju mora (majma’ al-bahrayn) nuzne i kontingentne
egzistencije/Egzistencije. Potom, budu¢i da duhovno
srce kao Prijestolje Milostivoga moZe biti mjesto-topos
istinskog i jedinog Sultana koji vlada nad svim, i laznog
sultana — ega ili ‘Iblisa naSega bica tad valja kazati da
se ondje neprestance dogada ili nepretrgnuto nizanje
uvijek novih i dva puta nikada ponovljenih stanja usa-
torenja BoZije prisutnosti ondje, ili nizanje iluzornih
koprena koje ‘Iblis naSega bica, kao lazni sultan na sr-
¢anom prijestolju, nabacuje na sr¢ani vid ovog duhov-
nog organa neposredne spoznaje i pokazuje nam stvari
i pojave onakvima kakve one nisu. Nadalje, buducida je
duhovno srce mjesto susreta vje€nog i prolaznog, istini-
togiiluzornog, krijeposnog i poro¢nog, ovisno o nasim
djelima, tad je jasno da ono Zivi ili u prevlasti ‘metafi-
ziCke jave’ u kojoj ne postoji kozmicko vrijeme, njego-
ve mijene i kvantitativne distinkcije, ili Zivi u prevlasti

imaginativne iluzije i kozmickoga snaiz kojega ga moze
probuditi ‘susret sa Gospodarom’ ili kroz ¢in fizicke
smrti, kako veli Poslanik islama (a. s.), ili kroz molitveni
i interpretativni mi'radz kojem se neprestance otvara
srce vjernikovo dok prebiva u ovdadnjem Zivotu.

Stvaralacka imaginacija (al-khiyal) je veoma vazan
organ duhovne spoznaje unutar svjetlosne geografije
jednog duhovno njegovanog mikrokozmosa. Stavise,
ovaj organ duhovne spoznaje predstavlja sami temelj
Bitka i samu esenciju unutar koje se, kao u ogledalu,
pokazuje savrSenstvo Onoga koji jeste najvisi razlog
oboZavanja/spoznavanja. Istini za volju, u esenciji-
ogledalu ovog organa duhovne spoznaje ne pokazuje
se samo metafizicko Lice Jedinoga, ve¢ se samo poka-
zuje njegova metafizicka slava ovaplocena u teofanija-
ma Imena i Atributa, a Imena i Atributi Njegovi sami
su korijen svekolikih univerzuma cije ocitovanje bi bilo
nemoguce bez stvaralacke imaginacije (al-khiyal) kao
univerzalne primateljke svakog lika i oblika po kojima
se Imena i Atributi ocituju. Svekoliki vidljivi i nevidljivi
univerzumi po kojima se ocituju Bozija Imena i Atri-
buti za Poslanika islama (a. s.) su tek svekozmicki san u
kojem prebiva svekoliko Ocitovanje, a svekozmicki san
je samo drugo ime za stvaralacku imaginaciju kao ta-
kvu, $to je jasno vidljivo iz pravorijeka Poslanika islama
(a. s.): , Ljudi su spavaci u zZivotu na ovome svijetu. Tek
kad umru, probude se“ (al-Ghazzali, Thya’1V, 35).

Stvaralacka imginacija, kao organ duhovne spo-
znaje, pokazuje nam same duhovne zbilje, nebeska
lica stvari i pojava, ali ih zaodijeva, kao res cogitans, u
osjetilne, protezne forme stvari i pojava — res ekstenza
koje redovito treba tumaciti (ta’bir) u svjetlu onoga s
¢ime one simboliziraju (tamathul) u poretku simbo-
la ili prototipova unutar mundusa imaginalisa (‘alam

al-amthal) (‘Abd al-Karim al-Jili, al-Insan al-kamil II,
25-26). Ovaj organ duhovne spoznaje, nadalje, stoji
kao razdjelnica (barzakh) izmedu imaginalnog svijeta,
kao svijeta duSe i svijeta profinjenih formi, kvalitativ-
nog i vertikalnog prostora i vremena, s jedne, i svije-
ta osjetilnih stvari i pojava, s druge strane. Stojeci kao
razdjelnica izmedu ova dva svijeta, i ne drzeci stranu
niti jednom od njih, stvaralacka imaginacija ima mo¢
spajanja duhovnih zbilja sa osjetilnim formama, to
jeste moc spajanja izrazitih suprotnosti (coincidentia
oppositorum), jer i svekozmicki svjetovi i sveudiljni
univerzumi pocivaju na aktualitetu uzajamno suprot-
stavljenih Imena Bozijih (Asmaullah mutaqabila):
Vidljivi i Nevidljivi, Prvi i Posljednji... U nasim o¢ima
stvari i pojave, usljed djelovanja ovog organa duhovne
spoznaje, izgledaju nam kao istiniti san, dok u pogledu
Bozijem oblici i likovi pojava i stvari su prenebregnuti,
jer Bog ne gleda u likove i oblike ovoga svijeta, ve¢ mo-
tri u sama srca stvari i pojava, kako se volio izrazava-
ti Poslanik islama (a. s.). Stoga stvari opaZene na ‘javi’
ovdasnjeg svijeta ili u snu treba tumaciti, prevesti ih
iz njihovih osjetilnih formi u njihove mislece sustine,
kao §to i veli arapski pojam za tumacenje — ta’bir (‘a-
ba-ra- preci preko, presegnuti s druge strane granice),
jer svaki prelazak iz stanja kozmickog sna u istinsku
javu metakozmickih svjetova podrazumijeva prelazak
iz kvantitativhog, tmastog, horizontalnog prostora i
vremena u kvalitativni i vertikalni prostor i vrijeme; iz
svijeta pojava i osjetilnih formi u svijet simbola i samih
nebeskih ‘lica’ stvari i pojava. Samo glasonoSe BoZije
nisu imali potrebu za tumacenjem simbola, formi i
pojava u snovidenju ili u svakidasnjem Zivotu, jer ovaj
organ duhovne spoznaje u njihovu slucaju bio je pod
neposrednim uplivom bozanskog nadahnuca. Valjda
stoga je Poslanik islama (a. s.) imao potrebu nerijetko

isticati sljedece: ,I dok zemaljskim snom spijem, moje
srce je neprestance budno.”

Rijec kao savrS$enstvo Bozijeg samootkrivanja

Nudeci svetopovijesnu zavr$nicu svoga samo/otkri-
vanja pod vidom kur’anske rije¢i kao punine Objave i
kao znaka punoljetstva ljudskoga roda, Allah je ponu-
dio posljednje i najsavrSenije ¢udo svoga samoogla-
Savanja — ponudio je bogoduhu kuransku Rije¢ koja
je bila, ostala i ostat Ce, sve do kraja ovog kozmickoga
Dana, do eshatoloSke punine ljudskoga roda, najsavr-
Seniji oblik Njegova samoobjavljenja i obracanja ljud-
skoj civilizaciji. To je Rijec¢ u koju je udahnuo puninu
vlastitog Duha — inlibration, nakrcao je svjetlom vlasite
Biti, istu onu Rijec koja je svojim svjetlom ispunila Knji-
gu svijeta — Quran al-dfdaq, ozarila Knjigu nase duse
(Kitab marqiim) i osvijetlila stranice Knjige bogoduha
teksta — Qurian al-anfas. Po Rijeci, jednoj i istoj, koja
ostavlja neizbrisiv trag u sve tri reCene knjige Njego-
va samoobjavljenja, kao najsavrSenijem cudu vlasti-
tog samooglasenja, Bog je poslao Spoznaju dozrelom
ljudskom rodu, a Spoznaju je poslao po prvostvore-
nom Peru (bi’l-qalam), po prvostvorenom svjetlu, umu
i duhu, i jo§ mu zapovijedio da se pri ispisivanju dara
Znanja ,dobro ponasa, pa se Peru srce po pola rasko-
lilo.“ Ali srce svakog pera/Pera, onog predkozmickog
prvostvorenog i onog $to ga punovazan ucenjak drzi u
vlastitoj ruci mora biti raskoljeno da bi iz njega mogla
curiti tinta — taj svjetlosni i dragocjeni krvotok Duha.
Kao cjelinu ga odrzava samo Supljina — znak pustopolj-
ne i beskrajne transcendencije BoZije Cija Prisutnost u
srcu je stalna, neupitna i bezuvjetna. Srce svakog co-
vjeka je , medu dva Prsta Milostivoga i On ga obrce ona-
ko kako to srce zZeli,“ (Muslim, Qadar 17) veli Poslanik

islama (a. s.) u svom qudsi-pravorijeku. A kako bi rasci-
jepljeno srce Prvostvorena Pera, tog gradanina svijeta
(ummiy) iz zemaljske domaje puninske Rijeci BoZije,
tog Sala slave (Ahmad) ovijenog oko vrata cijelog ljud-
skog roda kome je i poslan kao univerzalni znak milo-
sti, uopce i moglo pisati da nije raskoljeno Supljinom,
transcendentnim bezdanom Bozijeg Sveznanja iz ko-
jeg curi tinta mudrosti, taj svjetlosni krvotok Duha? I
kako bi Rije¢ koju prvostvoreno, predkozmicko Pero
Gospodarevo ispisuje na ‘stranicama’ Prirode, na stjen-
kama naSe duSe i na listinama bogoduha Teksta ostav-
ljala biljeg, otisak, ‘oZiljak’, neizbrisivi trag da ‘srce’ pera
/ Pera nije raskoljeno? A rije¢ mora ostaviti trag kako
bi progovorila ‘glasom’ Njegova svekolikog stvorenja
dok pod neprobojnom metafizickom tiSinom izlazi i
ozbiljuje vje¢ni bozanski Naum na stranicama tri reCe-
ne knjige. Naime, arapski jezicki korijen za Govor Bo-
Ziji (Kalamullah) i za RijeC Boziju (Kalimatullah) koja
po predkozmickom Peru dolazi i donosi vrijednost
Spoznaje/Znanja u svom semantickom polju smiruje
zajednicke troclane konzonante: K-L-M- — kalm, §to
znaci ‘Taniti’, ostaviti oziljak, ostaviti neizbrisiv trag,
opecatiti i slicno. Od naSeg odnosa prema Rijeci Bo-
zZijoj koja dolazi i podmece tlo pod noge svekolikom
stvorenju i poucava nas, po predkozmickom Peru, mu-
drosti i svrhama svekolikog BozZijeg stvaranja ovisi to
hoce li ona na nama ostaviti rasko$an i neizbrisiv trag
kao znakoput kako da dosegnemo sami smisao nasega
Zivota, ili ¢e ostaviti ‘oziljak’ koji ¢e ranjavati i ozljedi-
vati posudeni nam bitak koji je stvoren da slavi Boga
Spoznajom/Znanjem, kao najvi§im izrazom poslusno-
sti Bogu, Znanjem koje bi nam, s druge strane, trebalo
priskrbiti besmrtnost i Zivot vjecni.

Dar Znanja nam je Gospodar Pera dao i stoga kako
bi nas poucio svojoj transcendentnoj slavi i najljepSem

nacinu na koji da tu slavu svjedoc¢imo onako kako joj i
dolikuje. Dok traZi od nas da Ga slavimo i oboZavamo,
Gospodar Pera ne trazi drugo doli da Ga neprestan-
ce spoznajemo, ali ne stoga da bi Mu priskrbili slavu
koju nema, jer savr§enstvo Njegove slave dolazi iz ne-
doseziva srediSta Njegove Osebnosti (Dhatullah), ve¢
da bi nam pokazao put koji nas vodi u samo srediste
besmrtna Zivota. Upravo to Gospodar Pera i kaZe kada
objavljuje onaj plemeniti ajet: , Ljude i dzine sam stvo-
rio samo kako bi Me sustinskom spoznajom Stovali.“
(al-Zarijat, 56). Koristec¢i glagol abada-ya’budu — $to-
vati Boga prisebnim srcem koje umije da slusa (Qaf,
37), Gospodar Pera svraca nasu pozornost na sustin-
sko pregnuce naseg srca, tog sultana medu spoznaj-
nim kapacitetima naseg duhovnog bica, i naSeg uma,
tog ‘interpretativnog vjerovjesnika’ nasega bica, jer ova
dva organa duhovne i transcendentne spoznaje imaju
odliku najprisebnijeg sluSanja i osluskivanja Sta im to
Gospodar Pera neprestance govori kroz sustine stvari
i kroz najdublja znacenja rijeci, i ovi duhovni organi
transcendentne spoznaje naprijed spomenuti glagol
nepogresivo is¢itavaju u svjetlu temeljnog znacenja
glagola ‘arafa-ya'’rifu— spoznavati, dohvacati srca stva-
ri i bica Cistim svjetlom kontemplativna uma koji motri
sustine stvari svjetlom Bozijim (Tirmidhi, Tafsir 15:6).

Nije nikako slu¢ajno $to je Gospodar Pera temeljno
znacenje glagola abada-ya’budu’ smirio u semanticko
polje najrasko3dnijeg duhovnog titula kojim je, medu
ostalih 99 duhovnih titula Poslanika islama (a. s.), oki-
tio osobnost Poslanika islama (a. s.), i samo nju, a to
je duhovni titul abdullaha — Sluge Allahova cije srce
i um svjetlom slave imena Allahove Biti gleda i odgo-
neta sustine i netaknute naravi svakog stvorenja, te
zZive, svjeze i nikada dva puta ponovljene tragove svoje
sveudiljne nevidljive Prisutnosti. Stoga je bas njemu i

povjereno, medu svih 124.000 glasonoS$a Bozijih, da sa
sedzde svog savrSeno prisebna duha i srca, kao prvak
medu vjerovjesnicima (sayyid al-anbiyd), ravna pri-
rodom svakog stvorenja, uljuduje je i vodi cudorednoj
punini i savrSenstvu (Malik, Muwatta’ 8; Ahmad b. Ha-
nbal, Musnad II 381), i tako slavi Gospodara Pera sla-
vom Spoznaje sabrane u punini rijeci (Bukhari, Jihad
122) koja je samo njemu dana.

Tinta kao svjetlosni krvotok Duha

Da bi nam pokazao nepogresiv put u srediSte be-
smrtna Zivota, Gospodar Pera je pred sva nasa osjeti-
la razastro ‘stranice Prirode’ i ‘stranice Knjige’, otvorio
‘Knjigu svjetova’ i ‘Knjigu bogoduhih rijec¢i’ s tim 3to
se njegova bivstvodavna Rije¢ u prvopomenutoj knji-
zi pojavljuje pod vidom svekolikih stvorenja, a u dru-
goj knjizi pod vidom bogoduhih rije¢i. Kroz onu prvu
‘Knjigu” nam pokazuje sveudiljna, uvijek nova kra-
ljevstva svojih Imena i Atributa, a kroz drugu ‘Knjigu’
nam pokazuje nikada do kraja saznatljive univerzume
svoje vjecne Biti’. I jedna i druga knjiga u sebi sabire
tek svjeZe tragove njegove sveudiljne nevidljive Prisut-
nosti, znakopute koji nas vode u besmrtnost koja je
samo drugo ime za njegovu najneposredniju Blizinu
i Prisutnost. A put koji vrluda izmedu tih znakoputa i
vodi nas besmrtnu zivotu je mljecni put nepretrgnutog
spoznavanja, koji je samo metafora za mlijeko kao sim-
bol Znanja (Bukhari, 7lm 22; Muslim, Ru'ya 13) za koje
se odlucio Poslanik islama (a. s.) neposredno pred svoj
Mi’radz, ali i simbol Znanja koje je Bog izabrao za pu-
noljetni ljudski rod i postavio ga na vrhu ljestvice krun-
skih darova islamskog monoteizma. Jedina je to i pouz-
dana staza koja tamo vodi i koja neminovno zapocinje
i zavrSava sa samo/spoznajom: , Ko spozna rijeci koje je

Gospodar Pera ispisao na obzorjima nebeskim, ali i na
obzorjima nase osobnosti, taj ce, zacijelo, u konacnici
spoznati i Gospodara Pera.“ Mljecni put samospoznaj-
nog duha koji se covjekom zove, kao krunskim BoZi-
jim stvorenjem i sveobuhvatnim egzistentom (al-kawn
al-jami) u vaskolikom Postojanju, sredi$nji je put koji
istodobno vodi kroz srca stvari i bi¢a u makro i mikro-
kozmosu, jer ¢ovjek kao bice pera, tinte i spoznaje, kao
bic¢e najdragocjenijih razmjera, banka je maticnih Ce-
lija svekolikog Postojanja, buduci da sve $to je razasu-
to u pojedinacnim dijelovima i rasprSenim aspektima
Postojanja, sloZeno je u neprocjenjivu egzistencijalnu
cjelinu unutar svakog pojedinac¢nog ljudskog primjer-
ka, ciji duh je sami sjaj i lastilo na licu makrokozmickih
svjetova Cije zbilje doseZe i osvjetljuje samo i iskljucivo
duh Ademova potomka na Zemlji, jedinog stvorenja
kojeg je Gospodar Pera u tvorackom procesu ,dota-
knuo sa obje Svoje Ruke“ (Sad, 75) i dizajnirao ga kao
jedinku i kao univerzum, kao pojedinca i kao cijeli
ljudski rod. Rijecju, kao bi¢e neprocjenjivih duhovnih
razmjera (ahsan taqwim) (al -Tin, 4).

Gospodar Pera neprestance sa ‘stranica Prirode’
razlijeZe tvoracke jeke vlastitih Imena i Atributa, a sa
stranica ‘Knjige preciste), €ije listove samo Cisti doticati
mogu (al-Wagiah, 79), razlijeZe ono nepresusno gla-
goljanje i orljavu §to dopire iz neizbistriva semantickog
dna kuranskih rijeci, kako bi razbudio na$a cula i sva-
kom od njih §apnuo ono $to to ¢ulo i treba ¢uti i sazna-
ti. Pred oci naSe tjelesne On $alje jedne znakove, a pred
oci nasih srdaca, ukoliko nisu slijepa, Salje drugu vrstu
znakova; nasim uSima tjelesnim $alje jednu tvorac-
ku simfoniju, a ‘us$ima’ naseg srca i duha neku drugu,
dublju i profinjeniju nebesku ariju; naSem c¢ulu okusa
Salje plodove naslade spoljasnje strane naseg Zivota, a
Culu ‘okusa’ nase duSe Salje plodove najprofinjenijih

spoznaja koje ona treba da ‘ku$a), njima da se ‘hrani’ i
da tako raste i bjezi iz prevlasti stanja u kojem se sama
ponasa kao nesnosljiv tiranin (Yisuf, 53), u stanje u ko-
jem ona haje bas ono $to i Gospodar Pera haje; naSem
tjelesnom ¢ulu mirisa on $alje aromu skinutu sa povr-
§i samih supstanci (jawahir) stvari vidljivoga svijeta,
a Culu mirisa nasSeg duha/uma $alje samo one arome
koje dolaze iz samog srca Cistih esencija (dhawat al-
ashya’) na kojima iskri sami tvoracki rukopis Gospoda-
ra Pera i bljesti slava Imena i Atributa Jedinosti njegova
Bitka i Jednosu$nosti njegove Biti.

Svakom spoznajnom kapacitetu, dakle, Gospodar
Pera 3alje ono §to mu je potrebno, s ¢cime se on moZe
nositi i §to je po mjeri njegove spoznajne moci. Spo-
znajna mo¢ nas treba odnjegovati i uciniti sposobnim
da dorastemo do besmrtna Zivota, kako bi se s njim
mogli nositi, kusati ga, i kako bi ga mogli Zivjeti kao
istinski besmrtnici. Besmrtni Zivot nije Zivot privida i
sna, kao §to je to nas prolazni zemaljski Zivot, jer ga je
tako Poslanik islama (a. s.) definirao rijecima: ,, Ljudi su
spavaci u zZivotu na ovome svijetu. Tek kada umru pro-
bude se.“ (al-Ghazzali, Ihya’ 4:35). Samo je njegovo srce
»budno ¢ak i dok on zemaljskim snom spije.“ To bude-
nje i ustajanje na besmrtni Zivot nije ustajanje u tma-
stom (jism kathif) tijelu, ve¢ ustajanje u profinjenom,
duhovnom tijelu (jism latif, mithali), istinsko budenje
kroz duhovne organe transcendentne spoznaje: dusu
(nafs), duhovno srce (fuad), kontemplativni um (‘agl/
rith) i stvaralacku imaginaciju (khiyal). Ti organi spo-
znaje su stvoreni za besmrtnost. Oni su najdragocjeni-
ji spoznajni dizajn nase unutarnje, istinske osobnosti
¢ije neduzno razaranje i svaki vid nasilja nad tim di-
zajnom (ahsan taqwim) ima razmjere pomora cijelog
ljudskog roda (al-Md'ida, 32).

Kroz ovaj neprocjenjivi spoznajni dizajn u nama,
kroz te organe duhovne spoznaje uplovit ¢emo u be-
smrtan zivot ukoliko ih budemo odnjegovali na naj-
kvalitetnijim spoznajama koje nas uvode u sami ko-
rijen stvari i u samu zbilju besmrtna Zivota. A Korijen
stvari (albab al-ashya) nisu maske stvari, nisu njihovi
vidljivi oblici niti predstave o njima u vidu slike, lika,
simbola i znaka. Korijen stvari nisu ni njihove esenci-
je, jer su ove potonje tek ulastena ogledala u kojima se
odrazava slava Bozijih Imena i Atributa u njihovu tvo-
rackom aktualiziranju. Korijen stvari i svekolikih stvo-
renja ¢ine Imena BoZija Cije bezbrojne i bezgrani¢ne
tvoracke aspekte zna samo Bog, jer samo On poznaje
sebe u svakom aspektu svoga Bitka, kako rece Poslanik
islama (a. s.) znanjem koje je sveznanje i kojim ne ras-
polaZe niti jedno Njegovo stvorenje. Imena BoZija su u
Njegovu sveznanju pritajeni realiteti stvari i bica, me-
tafizicko sjemenje iz kojeg se razvijaju vidljivi svjetovi
kada Imena Bozija po¢nu prelaziti iz stanja in potentia
(bi'l-quwwa) u stanje in actus (bi’l-fi’l), iz stanja zami-
$ljenih odnosa (al-nusub al-dhihniyya) u stanje vidlji-
vih realiteta (al-mazahir).

Stoga su nasi spoznajni kapaciteti u uzrastanju ne-
prestance u stanju koje Ibn ‘Arabi naziva hayra — stanje
duhovne pometnje, jer se nase svekoliko gledanje i mo-
trenje stvari gubi u meduprostoru i medurelaciji koja
postoji izmedu duhovne Stvarnosti kao takve i njene
egzistencijalne maske, paslike, predodzbe. Samo onda
kada duhovni organi transcendentne spoznaje u nama
dosegnu svoj zenit, tada nam priskrbljuju motrenje srci-
ka stvari i pojava, istinsku realnost stvari i pojava, i ¢ine
nas uronjenim, uglinjenim u tu Realnost poput onih
koje Bog u Kur'anu naziva al-rasikhun fi’'l-’ilm ili @lu’l-
albab (al-Zumar, 18) — znalcima koji su u spoznaju du-
boko uronjeni i koji raspolazu samim jezgrama stvari.

Gledati u same jezgre stvari znaci raspolagati onim du-
hovnim vidom kojim smo kadri motriti besmrtni Zivot,
zivot vjecni i neprolazni, neposredno ga ku3ati i sasvim
trijezno uzivati u svakoj njegovoj blagodati, jer besmrtni
zivot je krajnja svrha svekolikog BoZijeg tvorackog pre-
gnuca do koje nas dovodi samo i iskljucivo istinska Spo-
znaja i duhovna Vrlina kojima mora biti natopljen na$
zivot zemaljski u svakom svom aspektu: profesional-
nom, spoznajnom, obrednom, moralnom i inom.

ove

Spoznaja kao najvisi oblik slavljenja Boga

Kada na$i duhovni organi spoznaje dosegnu svoj
zenit, oni uplove u stanje mushdahade — neposrednog
unutarnjeg zrijenja u kojem nema ni traga od sjene,
jer mushahada je znak naSeg spoznajnog zenita i ze-
nitne spoznaje, a tamo gdje je ova potonja, ondje je
izvoriSte Svjetla nad svjetlima. Kada se duhovni orga-
ni transcendentne spoznaje odjenu u takvu spoznaju,
tad nismo samo kadri motriti krajnje svrhe stvari, ve¢
smo kadri Zivotom besmrtnim Zivjeti, jer smo u ¢istom
podnevskom svjetlu Dana koji ne prolazi, u svjetlu koje
sjene nema i na Ciji kvalitet ne utjece jutarnja svjetlost
istoka i sumracna svjetlost zapada ovdas$njeg kozmic-
kog Dana. U potpunoj smo prevlasti Svjetla nad svje-
tlima koje je naSe duhovne organe spoznaje iz stanja
shahida - svjedoka-motritelja s vrha spoznajne verti-
kale prevelo u stanje shahida — onoga koji je navlastito
postao mjestom pokazivanja Svjetla nad svjetlima koje
zuri u jezgre svake stvari i odande se izravno vraca pod
vidom uzlazno-spoznajne refleksije bastinika takve
jezgrovne spoznaje, takve intuicije i takvog spoznajnog
dizajna u sebi.

Kako navuci odoru od spoznaje-svjetla na svaki od
Cetiri duhovna organa transcendentne spoznaje i kako

navuci osmijeh besmritnosti na njihova lica? Tako $to
¢emo ih iz naSe svakidasnje profesionalne posvece-
nosti, kao prave halife Bozije na Zemlji, staliti i lastiti
kroz stubove islamskog vjerovanja: stvaralacku imagi-
naciju ¢emo glancati postom, kontemplativni um svje-
tlom zekata, narocito onog intelektualnog, srce ¢emo
staliti namazom kao mi'radZom nasim svakidas$njim, a
dusu ¢emo uljudivati hodocas¢em koje Ce je sucelja-
vati samu sa sobom i kamenjem s dZemreta ranjavati
i najmanje pomaljanje ‘Iblisa njenog bic¢a’ koji se pod
vidom aragonatnog ega propinje na prijestolju naseg
srca kao nezvani sultan kome glavu treba odfikari-
ti, kako rece Poslanik islama (a. s.), jer dva sultana ne
mogu opstojati na prijestolju srca. Lazni sultan vrsi na-
silje nad svojim podanicima, pa tako i nasilje nad du-
hovnim organima transcendentne spoznaje u naSem
mikrokozmosu tako 3to intelektu otima Zezlo spoznaje
i uvodi ga u stanje duhovnog strabizma, srcu otima Ze-
zlo ethosa, Zezlo vjere i Zezlo nadahnuca.

Tinta i krv kao $tit od nasilja i duhovne smrti

No, ovu velicanstvenu duhovnu bastinu u nama i u
drugima, kada se ona postigne i ozbilji, bastinu koja je
pouzdan zalog naSem besmrtnom Zivotu, branit ¢emo
svjetlosnim krvotokom duha - plavom linijom tinte
koju crta na$ ‘dzihad perom), i krvotokom naseg tije-
la — crvenom linijom nase krvi koju vrijedi prosuti na
tvrdom zemaljskom bojistu kroz ‘dZihad macem’ sva-
ki put kada nam neko svjetlo Spoznaje Zeli zamijeniti
tminom neznanja i kada se sruci bilo koja vrsta nasi-
lja i zla nad onim rasko$nim duhovnim sedimentom u
pojedinacnoj ljudskoj osobnosti ili u cijelom ljudskom
rodu, sedimentom koji je prepoznatljiv u onim nepro-
cjenjivim unutarnjim razmjerima krunskog BoZijeg

stvorenja. Dzihad, uostalom, pod oba recena vida, i
nije drugo doli zastita temeljnih vrijednosti ljudske
osobe i cijelog ljudskog roda u ma kojem vremenu i na
ma kojem mjestu na planeti. A suStinske spoznaje koje
dosezemo kroz razvijene organe duhovne spoznaje u
nama, spoznaje naslonjene na temelje i stubove islam-
skog vjerovanja, ispred kojih neprestance svjetlucaju
kognitivni predznaci koji ih temeljito odreduju, preve¢
su dragocjene eda ih ne bismo bili spremni u svakom
trenutku braniti kapima tinte u svom najboljem spo-
znajnom pregnucu i kapima krvi, kada to zatreba, jer
svaki predani svjedok istine (shahid) mora biti spre-
man postati mjestom, toposom, egzistencijalnim tea-
trom (shahid) u kojem istina kao takva mora biti po-
svjedocena svjetlosnim krvotokom duha (dzihad pera i
tinte) ili krvotokom naseg tijela (dzihad macem). Spo-
znaje koje ne dotaknu nasu praksu i ne dadnu joj oblik
kojem se bozanski Naum nada, beskorisne su i nesvr-
hovite spoznaje od koji je Poslanik islama (a. s.) trazio
utociSte kod Boga (Muslim, Dhikr 73), i za njih ne vri-
jedi poloziti glavu na pladanj besmrtna Zivota niti na
panj nasilne zemaljske smrti.



